
BIDANG kritikan kesusasteraan Melayu mulai dapat ditelusuri semenjak tahun 1935 lagi, apabila tersiarnya karya tulisan Keris Melayu @ Muhammad Yasin Maamor dalam Majalah Guru (1 Julai 1935) yang berjudul "Tun Seri Lanang dan Munsyi Abdullah" yang membicarakan teks Melayu yang tidak asing lagi iaitu Sejarah Melayu, Hikayat Abdullah dan Kisah Pelayaran Abdullah. Sejak itu juga sehingga ke akhir abad 20 ini telah muncul beberapa isu yang menarik dan amat signifikan serta mendapat perhatian pengkritik-pengkritik dan para pengarang di tanah air. 


Kehadiran isu-isu kritikkan dalam jagat kesusasteraan Melayu menjadikan situasi dan kondisi kesusasteraan bangsa kita semakin rancak dan menyerlahkan petanda-petanda yang baik dan matang. Bertitik-tolak pada dekad 1950-an sehingga ke penghujung dekad 1990-an dan melangkah ke abad 21, dapat dikenal pasti sekurang-kurangnya wujud lima isu penting yang cukup relevan dan signifikan dalam jagat kritikan kesusasteraan itu sendiri. 


Kelima-lima isu signifikan itu ialah: 


Isu konsep pertentangan fungsi seni, 


Isu idealisme formalistik, 


Isu hubungan sastera dengan masyarakat, 


Isu konsep sastera Islam @ murni, 


Isu penggunaan pendekatan Barat dengan pendekatan Melayu. 


Isu-isu ini menjadi dominan dan signifikan pada era tertentu sesuai dengan perubahan-perubahan yang terlaksana dalam jagat kesusasteraan itu sendiri. 


Isu Konsep Pertentangan Fungsi Seni �Berbicara tentang isu konsep pertentangan fungsi seni bermakna membincangkan perjuangan Angkatan Sasterawan 50 (ASAS 50) yang ditubuhkan pada tahun 1950 dan hubungkaitnya dengan tindakan beberapa orang pengarang muda yang berada di Singapura pada ketika itu. Pada tahap awalnya, pengarang ASAS 50 itu lebih cenderung menghasilkan karya kreatif berbanding tulisan-tulisan dalam genre esei kritikan. Namun, kemudiannya, penglibatan pengarang seperti Asraf, Keris Mas, A. Samad Ismail, Tongkat Warrant, Masuri S.N., Awam il-Sarkam, Bachtiar Djamily, dan Hamzah ikut memantapkan lagi bidang kritikan sastera Melayu yang dirintis oleh Keris Melayu. 


Di kalangan pengarang ASAS 50 itu, telah wujud dua kelompok yang memperjuangkan konsep seni yang saling bertentangan falsafahnya. Satu pihak begitu yakin dengan konsep "Seni untuk Masyarakat" dan satu pihak lagi memperjuangkan konsep "Seni untuk Seni". Pertentangan kedua-dua konsep @ falsafah berkarya menjadikan rancaknya bidang penulisan esei-kritikan kesusasteraan di tanah air pada era tersebut. 


Konsep "Seni untuk Masyarakat" didukungi oleh majoriti anggota ASAS 50 seperti Asraf, A.Samad Ismail, Keris Mas, Tongkat Warrant, Awam il-Sarkam, dan Bachtiar Djamily. Kelompok ini berkarya secara terarah, berfalsafah dan dengan sasaran matlamat agar pengguna @ khalayak pembaca memperoleh manfaat @ kesedaran hasil daripada menghayati sesebuah karya. Keberhasilan sesebuah karya itu diukur dari fungsi sisi sosialnya dan seandainya keutamaan itu tidak menyerlah @ diabaikan, maka karya itu dianggap tidak signifikan dan gagal. Justeru, yang dipentingkan ialah persoalan, perutusan, unsur didaktik dan berupaya memberikan kesedaran pengguna. 


Landas dan hujah inilah yang tidak dapat diterima oleh Hamzah dan rakan-rakannya dalam saiz yang kecil yang berada dalam ASAS 50. Hamzah dan kelompok kecilnya menganuti konsep "Seni untuk Seni" dengan mengangkat sastera sebagai wahana @ berfungsi untuk mendidik dan keperluan hiburan. Dalam tradisi Yunani, konsep "Seni untuk Seni" menekankan keperluan keindahan @ estetika sama pentingnya dengan fungsi sosial, persoalan, mesej dan didaktik. 


Kelompok Hamzah berpendapat, pengarang yang mengutamakan fungsi sosial cuma, menafikan faktor estetika @ keindahan akan menjerumuskan karya sastera sebagai wahana propaganda, alat politik, akan pupus estetika dan kepuasan dalaman @ jiwa pengguna apabila menghayatinya. 


Dalam isu konsep pertentangan fungsi seni ini, Asraf memulakan slogan "Seni untuk Masyarakat" yang kemudiannya disanggah Hamzah dengan "Seni untuk Seni". Tulisan-tulisan kritikan Asraf banyak tertumpu pada genre puisi dengan keteguhan sikapnya berkaitan dengan slogan yang diyakini. Justeru Asraf senantiasa menekankan isu kesedaran sosial dan kepentingan matlamat yang diperoleh pengguna dengan kenyataan betapa "Seni itu akan mempunyai harga yang setinggi-tingginya apabila disertakan dengan tujuan yang tertentu untuk rakyat …." 


Esei dan kritikan Asraf bersama teman-teman pendukungnya banyak tersiar dalam akhbar mingguan Utusan Zaman dan majalah bulanan Mastika. Kelompok ini memang inginkan kesusasteraan komited, mahukan setiap pengarang berusaha mengubah corak dan arah pendirian masyarakat, khususnya golongan -- marhaen --- pekerja, petani dan nelayan --- dari pasif ke aktif, dari mundur ke maju. Ia harus bertolak dari realiti bukannya utopia @ idealisme cuma. 


Sementara kritikan kesusasteraan Hamzah banyak tersiar dalam majalah Hiburan. Pendirian Hamzah tegas dan jelas tidak percaya kepada pengarang sebagai wahana sosial untuk membawa slogan tertentu seperti propaganda dan alat politik. Walaupun pengikut Hamzah bersaiz kecil dan tulisannya tidak mendapat ruang di Utusan Zaman dan Mastika; namun keberanian dan ketegasan Hamzah menentang falsafah @ konsep seni yang dipelopori Asraf dan rakan seperjuangannya wajar diberikan kredit justeru Hamzah ikut memberikan warna corak kritikan yang berlainan, wujudnya variasi dan tidak mudah terjebak dalam perangkap propaganda dengan ideologi tertentu. 


Begitupun, polemik @ pertentangan konsep seni antara Asraf-Hamzah tidaklah meleret-leret tetapi agak tidak seimbang justeru lebih banyak anggota ASAS 50 yang mempertahankan konsep "Seni untuk Masyarakat" berbanding membincangkan "Seni untuk Seni". Dari sisi hakikat rujukan pula, Asraf lebih berwibawa dalam berhujah dengan petikan pendapat dari sarjana Barat. Sedangkan Hamzah cuma berpegang teguh dengan keyakinan diri, di samping bertolak dari pemikiran sendiri. 


Isu konsep pertentangan fungsi seni ini dinyatakan juga oleh Bachtiar Djamily dengan nada lantang dan keras, dengan menyatakan betapa kesusasteraan untuk rakyat haruslah realistis dan sosialis sifatnya, serta mengajak pengarang dan peminat sastera menentang pemodal dan majikan yang menindas golongan pekerja @ rakyat. Nada ini amat sejajar dengan perjuangan LEKRA (Lembaga Kebudayaan Rakyat) di Indonesia pada awal tahun 1950 yang mencanangkan slogan betapa sastera adalah alat propaganda ke arah suatu kepercayaan @ ideologi politik. 


Namun, suara dan nada Awam il-Sarkam lebih lembut dan berdiplomasi dalam tindakannya menyokong konsep "Seni untuk Masyarakat," dengan harapan agar pengguna dan pengarang sama-sama memperoleh manfaat @ kebaikan. Justeru itu masyarakat pengguna wajar disajikan dengan karya-karya baru, menarik dan memikat. 


Sementara Keris Mas dalam tulisan-tulisannya lebih rasional, beralasan dan memberikan impak positif sewaktu membincangkan kepentingan konsep "Seni untuk Masyarakat". Umpamanya, Keris Mas menulis betapa ASAS 50 berupaya memberikan aliran baru, bentuk baru, gaya mengarang dan bahasa baru dalam karya mereka. 


Banyak juga sumbangan pengarang ASAS 50 dalam jagat kritikan kesusasteraan Melayu. Dari 501 buah esei kritikan yang dihasilkan oleh pengarang ASAS 50, hampir 75 peratus daripadanya membincangkan tentang fungsi seni sastera dan selebihnya tentang transformasi, pembaharuan, dan perkembangannya. 


Dalam jagat ini Hamzah semacam terpencil dan kemudiannya tersingkir daripada ASAS 50 serta tidak kesampaian memperjuangkan konsep "Seni untuk Seni". Dari satu sisi ada semacam penafian terhadap kritikan teoritis yang cuba mengangkat fenomena estetika dalam karya sastera. Lantas, inilah ketempangan @ kekurangan dalam jagat kritikan kesusasteraan pada era ASAS 50. Yang agak ketara ialah isu kesusasteraan itu telah dicampurbaurkan dengan persoalan-persoalan bersifat peribadi sehingga kritikan kesusasteraan yang terhasil sudah tidak murni lagi. 


Isu konsep pertentangan fungsi seni ini antara Asraf-Hamzah dan pengikut-pengikut mereka memang menyerlah, cukup signifikan dalam dunia kritikan kesusasteraan Melayu. Isu ini malah, sama pentingnya dengan pertubuhan ASAS 50 itu sendiri dan memberikan petunjuk betapa kritikan kesusasteraan Melayu mula memperoleh kedudukan sesuai dengan zaman - negara kita masih dijajah lagi.. 





